
Hüpf mein Hütchen 

 

1. 

Als m’r noch nit aan’t Fernsehn daach, och wat wor dat schön, 
hammer doch vill mih jelaach, och wat wor dat schön. 
Computerspill wor unbekannt, och wat wor dat schön. 
Beim Name hammer uns jenannt, och wat wor dat schön. 
Un jrad em Winter hatt m’r Zick, die Ovende wor‘n lang. 
Dann soße mer am Köchedesch un spillten stondelang. 
Zom Beispiel:  

Hüpf mein Hütchen, fang den Hut, ach wie jut dat fluppen tut. 
Fluhspill un wer knack die Noss, Hätzblättche, Land Stadt un Fluss. 
Sechsunsechszich, du bes draan, einer nur jewenne kann. 
Mensch ärjere dich nicht un maach net son‘ Jesicht. 

 

2. 
Stund d‘r Adventskranz op dem Desch, och wat word dat schön, 
spillte mer beim Käzeleech, och wat wor dat schön. 
Krät unsre Heinz ens widder Woot, och wat wor dat schön, 
weil hä beim Würfele ussetze moot, och wat wor dat schön. 
Dann saat de Mamm: „Benemm dich jetz, söns brängk dir et 
Chresskind nix!“ 
Dann hätte sich dat üvverlaat un hät brav metjemaat 
Un zwar bei 

3. 
Jedes Johr looch unger dem Baum, och wat wor dat schön, 
ald widder e spill, m’r jläuv et kaum, och wat wor dat schön. 
Tant Thres, die kom dann op Besök, och wat wor dat schön, 
die hat beim Spille nie vill Jlöck, och wat wor dat schön. 
Doch die rächten sech ne top, die laachte sech kapott. 
Un als se widder verlore hatt, hät se vör Laache  en de Botz jemaat. 
Un zwar bei 

